
Was leere jetz d’Schieler als erschti Fremdsprooch? 
Frieh-Änglisch/-Franzeesisch? Das goot allne nooch. 
‚s wird haiss diskutiert, doch fir sich do dänggt jede: 

Ych wäri scho froh, wenn die Dytsch kennte rede. 
 

Das Gammelfleisch z’Dytschland das macht ys betroffe: 
S’Verfallsdatum isch deert scho Joore abgloffe. 
Das git’s au bi uns – au mir sinn scho bedroht: 

Nur hoggt bi uns s’Gammelfleisch im Bundesroot. 
 

Es het zwenig Sitzblätz im Zug, d’Pändler flueche. 
Drum isch d’SBB jetz e Leesig am sueche. 
D’Idee isch brilliant und e sauglatti Sach: 

De deerfsch gege Uffbryys jetz ney au uffs Dach. 
 

Mit Sunnekraft wott me jetz s’Meer iberquere. 
Dä Katamaran soll au d’Fischli nit steere. 

Mir finde das guet, d’Unterstytzig isch gross, 
Und s’Bescht: mir sinn ändligg dä Vosseler los! 

 
Die Klimaerweermig, die macht mir kai Kummer, 

de gsesch mee Bikini, s’git längeri Summer. 
Drum sag ich zer Alte: „Muesch abnää, s’git nyt!“ 

Sit däm isch dehaime halt nur no Yyszyt! 
 

Jetz baue si Boschtstelle ab und saniere 
Am liebschte, do wurde si privatisiere. 

Das kunnt vo „privat“, muesch jetzt sälber diräggt 
di Brief go vertaile – und d’Boscht bringt d’Broschpäggt. 

 
Jetz hänn sie e Furz: wenn de muesch operiere 

Kasch neu au uff Dytschland, die deert lo probiere. 
S’git kai Unterschied do zur Schwyz, s’isch zum toobe, 

s’bediene di deert wie do au numme Schwoobe. 
 

Bi däm Deep Heat Mining holsch d’Weermi vo unde 
Der Gustl aus Bayern boort mit, scho syt Stunde. 

Wo’s do pletzligg bebnet, do hänn alli Schiss, 
nur är schreyt begeischt’ret und lut: „Oozapft is! 

 
Es ryttelet und schyttelet – es mergge’s alli Lyt 

Es ryttelet und schyttelet – d’Barbra Schneider waiss vo nyt… 
 

Jetz will Bundesbärn wieder AKW baue, 
drby hätti’s gnueg Energie zum Versaue. 

Jo, d’Leesig wär aifach, es wurdi scho länge 
Me miesst nur dr Minu an d’Färnweermi hänge. 



 
10 glaini Manager hänn’s Velo ney erfunde, 

ain probiert’s am Rhysprung us, bleed, het är d’Bräms nit gfunde… 
9 glaini Manager Grawattegnepf hänn gmacht: 

aine het’s nit ganz kapiert, jetz sinn’s halt nur no acht. 
8 glaini Manager wänn’s Fähriseili spaare 

aine het das usprobiert und isch dr Bach abgfaare 
7 glaini Manager, wänn im Zolli walte 

aine isch ins Affehuus, dert hänn’s en denn grad bhalte. 
6 glaini Manager schwyyge vor em Gricht 

-  -  -  -  -  -  -  -  -  -  -  -  -  -  - 
5 glaini Manager ruume s’Rothuus au 

Regierigsroot? Dä ka ewägg, das merggt jo doch kai Sau. 
4 glaini Manager, baue Stelle ab, 

und muesch ins Spittel, schnydsch dr dert di Blinddarm sälber ab. 
3 glaini Manager trage dr Zaaldaag hai 

aine het sich iberlipft, jetz sinn’s halt nur no zwai. 
2 glaini Manager wänn d’Keschte minimiere 

aine nimmt das wertligg duet dr ander liquidiere. 
Ai glaine Manager loht uns e gar kai Rueh 

jetz gläbt dr letschti halt bi unsrem Örgler undrem Schueh… 
 


